
Presjek rada Skupštine  za drugi kvartal 2023. godine 
donosimo u trećem broj Biltena.  U ovom periodu 
rebalans budžeta Distrikta ušao je u skupštinsku 

proceduru, usvojene su dopune Zakona o javnoj 
upravi, kao i Izmjene i dopune Zakona o dječijoj zaštiti. 
Zakletvu su položili novi članovi Vlade Brčko distrikta 
BiH, a donesena je i odluka o prestanku mandata dva 
poslanika i na njihova mjesta izabrani su novi poslanici. 

 Skupština je u ovom periodu uvela i sistem 
elektronskog parlamenta i prvo je zakonodavno tijelo 
u BiH koje je uvelo ovaj sistem, o čemu smo, između 
ostalog, razgovarali sa šeficom Stručne službe Skupštine 
Stojankom Knežević. 

 Skupština je donijela i nekoliko odluka koje su 
humanog karaktera, a usvojila je i Strategiju razvoja 
sporta. Ovo su samo neke od aktivnosti Skupštine koje 
možete pročitati u ovom broju Biltena, u kojem se nalazi 
još zanimljivih naslova. Na ovaj način želimo da  javnost 
upoznamo o radu Skupštine zbog čega i pravimo presjek 
rada na svaka tri mjeseca.  Vaše sugestije i prijedlozi su 
nam dobrodošli. 

 Pišite nam na info@skupstinabd.ba ili putem 
Facebook stranice Skupštine. 

S poštovanjem,

UVOD

 Urednik Biltena
  Maja Kovačević Gudelj



REBALANS U SKUPŠTINSKOJ 
PROCEDURI

Prijedlog prvog Rebalansa 
Budžeta Brčko distrikta za 
2023. godinu danas u izno-

su od 40 576 539, 85 KM je na 
14. vanrednom zasjedanju koje je 
održano krajem juna ušao u sk-
upštinsku proceduru u okviru koje 
će se razmatrati dva mjeseca prije 
konačnog usvajanja.  
Ukupan Budžet Brčko distrikta ovim 
rebalansom bit će povećan na 322 
930 300,64 KM. 

Predsjednik Skupštine Brčko dis-
trikta BiH Siniša Milić rekao je da 
je ovim rebalansom obezbijeđeno 
tri miliona maraka subvencija za 
građane za troškove električne en-
ergije, kao i sredstva za povećanje 
plata zaposlenih u javnoj upravi. 

Milić je istakao da su rebalansom 
obezbijeđena i sredstva za kapitalne 
projekte, među kojima je izgradnja 
dva vrtića. 

„Vrlo je vjerovatno da će ovakav 
prijedlog rebalansa doživjeti prom-
jene. S moje tačke gledišta bit će 
neophodno investirati u projekte 
komunalne infrastrukture, u javne 
poslove. Nadam se da će se rebal-
ansom riješiti problemi zbrinjavan-
ja pasa lutalica kao i odvoza smeća 
na regionalnu deponiju jer je bilo 
primjedbi na rad Javnog komunal-
nog preduzeća koje je nadležno 
za ove poslove. Sigurno je da tom 
preduzeću treba pomoći kroz finan-
siranje određenih projekata koji će 
značiti bolju uslugu za građane Dis-

trikta jer je neodrživo da djelatnosti 
na kojima počiva to preduzeće ima 
određenih zastoja“, istakao  je Milić.  

Skupština Brčko distrikta  je na 
14. vanrednom zasjedanju usvo-
jila Izmjenu odluke o visini osnov-
ice za obračun plata zaposlenika 
budžetskih korisnika Brčko distrikta 
za 2023. godinu kojom je visina te 
osnovice sa 667 KM povećana na 
700 KM i primjenjivat će se od 1. 
jula 2023. godine.

Usvojena je i Odluka o povećanju os-
novice za obračun plata budžetskih 
korisnika za 2024. godinu. Prema toj 
odluci od 1. januara naredne godine 
plate će se obračunavati po osnovici 
od 735 KM.

DONESENA ODLUKA O PRESTANKU 
MANDATA POSLANICIMA SLOBODANKI 
ĆURČIĆ I ZIJADU NIŠIĆU
Skupština Brčko distrikta BiH je 

na 43. redovnom zasjedanju 
donijela odluke o prestanku 

mandata poslanicima Slobodan-
ki Ćurčić (SNSD-DEMOS) koja je 
podnijela ostavku na to poslaničko 
mjesto zbog zdravstvenih razloga i 

Zijadu Nišiću (S BiH) koji je na posl-
jednjem vanrednom zasjedanju 
imenovan za gradonačelnika. 
Skupština je prihvatila izvještaj 
Komisije za izbor i imenovanje i 
mandatno-imunitetske komisije 
da se poslanički mandati dodijele 

Vukašinu Paniću (SNSD-DEMOS) i 
Bahriji Ribiću (S BiH). 

Panić i Ribić, odmah po imeno-
vanju, položili su zakletvu zajedno 
s novoimenovanim članom Vlade 
Distrikta Perom Gudeljevićem. 

NOVOIMENOVANI ČLANOVI VLADE  
POLOŽILI ZAKLETVU 

Novoimenovani članovi Vlade 
Brčko distrikta BiH položili su 
zakletvu pred Skupštinom 

Brčko distrikta BiH na njenom 13. 
vanrednom zasjedanju. 

Predsjednik Skupštine  Siniša Milić 
rekao je da su prema Statutu Brčko 
distrikta članovi vlade nakon po-
laganja zakletve stupili na dužnost 
i da očekuje da  Vlada ubrzano radi 
na rješavanju nagomilanih proble-
ma po različitim pitanjima.

U DRUGOM ČITANJU USVOJENA DOPUNA 
ZAKONA O JAVNOJ UPRAVI  I IZMJENE I 
DOPUNE  ZAKONA O DJEČJOJ ZAŠTITI 

Skupština Brčko distrikta BiH 
usvojila je Dopunu Zakona 
o javnoj upravi i Izmjene i 

dopune Zakona o dječijoj zaštiti. 
Dopunom Zakona o javnoj upravi  
nadležnost za oblast rada i radnih 
odnosa dodijeljena je Odjeljenju 
za zdravstvo i ostale usluge Vlade  
Distrikta.
Izmjenama i dopunama Zakona o 
dječijoj zaštiti pravo na dječiji do-
datak ponovo će moći da ostvare 
oni koji su ga izgubili nakon pov-
ećanja minimalnih plata.
Predsjednik Skupštine Siniša Milić 
naveo je da je ponovo inicirana 
ideja da sva djeca, bez obzira na 
socijalni status njihovih porodica, 
imaju prava na dječiji dodatak.

UVEDEN E-PARLAMENT, SISTEM 
ELEKTRONSKOG VOĐENJA SJEDNICA  

Skupština Brčko distrikta BiH je 
10. maja uvela  E-parlament, 
sistem za elektronsko vođen-

je sjednica i prva je zakonodavna 
institucija u BiH koja je uspješno 
implementirala ovaj sistem.  

Predsjednik Skupštine Siniša Milić 
rekao je u izjavi novinarima da je 
primarni cilj uvođenja  e-parla-
menta da se iz upotrebe izbaci 
štampanje radnog materijala jer 
će taj materijal poslanici sada ima-

ti u elektronskoj formi na svojim 
računarima čime će se ubrzati, 
pojednostaviti i pojeftiniti radni 
procesi.

Sistem E-parlamenta održavat će 
Stručna služba Skupštine Brčko dis-
trikta koja je za njegovo uvođen-
je obezbijedila svoju hardversku i 
mrežnu infrastrukturu.
E-parlament je implementirala 
Kompanija za informacione i komu-
nikacione tehnologije Nekstsens 

(Nextsense) iz Makedonije u sarad-
nji sa IT kompanijom Klaud IT (Cloud 
IT) iz Sarajeva, a projekat je finansir-
an od strane Evropske unije.

Glavni operativni direktor Nekst-
sensa Igor Andonovski rekao je da 
se nada da će ovaj sistem početi 
da koriste i drugi parlamenti u BiH 
i da ga je od  2008. godine  do da-
nas kompanija implementirala na 
području Jugoistočne i Istočne Ev-
rope, Afrike i Azije. 

„Skupština Distrikta je uvođenjem E-parlamenta, a nedavno i elektronsk-
og glasanja najviše odmakla u digitalizaciji svojih radnih procesa“, istakao je 

predsjednik Milić.

Intervju
STOJANKA KNEŽEVIĆ,
ŠEFICA STRUČNE 
SLUŽBE SKUPŠTINE 
BRČKO DISTRIKTA BiH

„KLJUČ 
USPJEŠNOG 
RADA JE U 
SURADNJI“

Odgovorna je prema poslu, 
spremna na kompromise, 
ali netolerantna za nerad. 

I to je, kaže, ključ uspjeha svakog 
čovjeka kako u poslovnom tako i u 
privatnom životu.
Stojanka Knežević je po struci 
diplomirani pravnik. Pravni fakultet 
završila je u Novom Sadu 2004. 
godine. Od 2004. do 2007. godine 
radila je u jednoj advokatskoj 
kancelariji u Brčkom. U periodu 

od 2007. do 2017. godine radila 
je u organima javne uprave Brčko 
distrikta BiH. Na mjesto šefa 
Kabineta gradonačelnika izabrana 
je u  januaru 2017. godine gdje 
je ostala do marta 2021. godine. 
Za šefa  Stručne službe Skupštine 
Brčko distrikta BiH izabrana 
je u augustu 2021. godine, na 
mandatni period od četiri godine.
Više puta bila je član radnih grupa 
za izradu  nacrta zakona, od kojih 

se,  s obzirom na značaj materije,  
posebno ističu Zakon o podsticaju 
u privredu Brčko distrikta BiH, 
Zakon o radu, Zakon o zaštiti 
prava pripadnika nacionalnih 
manjina Brčko distrikta BiH, Zakon 
o sprečavanju sukoba interesa u 
institucijama Brčko distrikta BiH. 
Trenutno je u radnoj grupi za izradu 
Nacrta zakona o profesionalnoj 
rehabilitaciji, osposobljavanju i 
zapošljavanju  lica s invaliditetom.  

Razgovarala: Maja Kovačević Gudelj

-Kako ocjenjujete rad Stručne 
službe od dolaska na  mjesto šefa  
do danas?

„U prethodne dvije godine koliko 
sam ja šef Stručne službe relativno 
sam zadovoljna radom kolega u 
službi, mada svakako uvijek može 
bolje. Stručna služba je jedna 
posebna organizaciona jedinica 
koja shodno svojim nadležnostima 
pruža stručnu, administrativnu, 
tehničku i materijalnu pomoć kako 
u radu  Skupštine Brčko distrikta 
BiH kao institucije, tako i u radu 
svih poslanika kao pojedinaca. 
Rad Stručne službe je organizovan 
kroz četiri sektora: Sektor za opšte 
poslove i skupštinske komisije, 
Sektor za pravne, personalne i 
zajedničke poslove, Sektor za ad-
ministrativno-finansijske poslove i 
Sektor za tehničku podršku u ok-
viru kojeg je Služba obezbjeđenja.

Kakva je saradnja Stručne službe 
i poslanika? Jesu li poslanici 
zahtjevni?

„S poslanicima svakodnevno 
sarađujemo i ta saradnja se zasni-
va uglavnom na analizi zakonskih 
rješenja iz zemlje i okruženja, pri-
kupljanje određenih informacija 
s ciljem donošenja određenih za-
kona ili odluka. Zahtjevni nisu. Mi 
smo tu da im pomognemo u radu.“

- Stručna služba je uvela i 
određene novine u svoje radne 
procese. Uvela je E-parlament i to 
bi bio početak digitalizacije rad-
nih procesa. Kako je to prihvaćeno 
od strane službenika i poslanika?

„Da, uveli smo E-parlament i s 
ponosom mogu da kažem da je 
Skupština Brčko distrikta BiH prvo 
zakonodavno tijelo u BiH koje je 

uvelo ovaj sistem. Prednosti ovog 
sistema su  u njegovoj efikasnos-
ti, ali svakako i u ekonomičnosti. 
Do uvođenja sistema materijal se 
umnožavao i dostavljao fizičkim 
putem poslanicima. To je oduzi-
malo dosta vremena, a trošak na 
mjesečnom nivou je iznosio oko 
2.000,00 KM, koliko se utroši ma-
terijala na ime kopiranja, jer je isti 
vrlo obiman.  U ovom prethod-
nom periodu su sjednice vođene 
putem ovog sistema, ali smo 
zadržali i stari način, jer smo mora-
li istestirati sistem  do najsitnijeg 
detalja. Sada već sa sigurnošću 

možemo reći da ćemo od jeseni u 
potpunosti preći na sistem E-par-
lamenta.
Poslanici su prošli obuku za 
korištenje  sistema i potpuno su 
osposobljeni za njegovu upotre-
bu. Izrazili su zadovoljstvo, jer su 
shvatili da im to olakšava posao. 
Međutim, kod službenika je bilo 
malo otpora, vjerovatno iz straha 
kako će to sve savladati, ali to je 
prirodno. I oni su prošli obuku 
i već sada vide prednosti ovog 
sistema kojim rukovanje nije kom-
plikovano. 
Ideja je da se, u narednom peri-

odu, ovim sistemom povežemo 
s eksternim predlagačima radnih 
materijala za sjednicu Skupštine 
kako bi se u potpunosti izbjeglo 
fizičko dostavljanje materijala, 
čime bi se olakšao i unaprije-
dio posao i drugima, a ne samo 
Skupštini Brčko distrikta BiH. 
Ono što slijedi i nadam se da će 
ubrzo biti realizovano, jeste elek-
tronsko kancelarijsko poslovanje u 
Stručnoj službi Skupštine.“

- Je li službenicima omogućeno 
stručno usavršavanje i u kojoj 
mjeri? 

„Zakon o službenicima i 
namještenicima u Skupštini 
Brčko distrikta BiH je propisao 
mogućnost stručnog usavršavanja 
i osposobljavanja službenika i 
namještenika. Pokušavamo da 
maksimalno iskoristimo tu za-
konsku mogućnost, ali, nažalost, 
ograničeni smo budžetskim sred-
stvima, jer ima nas mnogo, a 
malo je sredstava obezbijeđeno 
za te namjene. Tako da nastojimo 
da iskoristimo sve one obuke i 
usavršavanja koje organizuju i fi-
nansiraju određene organizacije, 
jer kao što sam rekla, Stručna 
služba Skupštine nema dovoljno 
sredstava da finansira stručno 
usavršavanje svih zaposlenih.“

-Iz koje oblasti bi se službenici 
najviše trebali usavršavati?

„To su definitivno javne nabavke i 
oblast digitalizacije. Jednostavno 
moramo biti fleksibilni i poslovan-
je uskladiti s promjenama zako-
na, ali i razvojem informacionih 
tehnologija, kako bi olakšali rad 
i skratili vrijeme radnih procesa. 
Tome ćemo posvetiti više pažnje u 
narednom periodu. 

- Koliko je rad Skupštine i Stručne 
službe transparentan?

„Trudimo se da i rad Stručne službe  
i Skupštine bude dostupan javnos-
ti. Na internet stranici Skupštine  
objavljujemo sve aktivnosti pred-
sjednika i potpredsjednika, tako i 
Skupštine u cjelini, kao i sve akte 
i zakone koje donosi Skupština. 
Također, sav materijal koji se 
razmatra na sjednicama Skupštine 
bude objavljen i na internet strani-
ci Skupštine, prije svake sjednice, 

tako da građani mogu biti upozna-
ti s tačkama dnevnog reda svake 
sjednice.
Uradili smo i Registar svih koris-
nika sredstava donacija koje je 
dodijelila Skupština, a to su nev-
ladina udruženja građana. Regis-
tar je objavljen na internet stranici 
Skupštine uz uputstvo za pretra-
gu.  Registar je uradio naš kolega 
informatičar, Stefan Marjanović. 
Radimo i na izradi registra u kojem 
će biti prikazana statistika usvo-
jenih zakona,  kao i onih koji su u 

procesu pripreme i to će ubrzo biti 
dostupno javnosti.“

- Kakvi su uslovi u kojima rade za-
posleni u Stručnoj službi?

„Uslovi su veoma loši, to moram 
da kažem, jer zgrada u kojoj su 
smještene prostorije Skupštine i 
Stručne službe prokišnjava, i svaka 
kiša nama stvara problem. Nema 
kancelarije koja nije prokisla. Kada 
kiša pada zidovima teku potoci, te 
smo u opasnosti da dođe do spoja 
s električnim instalacijama. Uspjeli 
smo prošle godine obezbijediti 
sredstva za rekonstrukciju  krova, 
gdje se, u saradnji sa UNDP-ijem, 
već izvode radovi na rekonstrukciji 
krova. Međutim, i pored činjenice 
da će krov u narednom periodu biti 
saniran, donosioci odluka u ovom 
gradu trebaju ozbiljno razgovarati 

na temu izgradnje nove zgrade 
Skupštine Brčko distrikta BiH.“

-I pitanje za kraj ovog intervjua: Je 
li teško biti žena na rukovodećem 
položaju?

„Nikada nisam razmišljala o 
tome. Ja sam ovdje prva među 
49 jednakih, a to mogu potvrditi 
sve moje kolege. Isključivo sam 
posvećena poslu i radu i nisam se 
bavila pitanjem da li mi je nekad 
teško zato što sam žena ili je teško 
prosto zato što je teško. Međutim, 
sad kad me pitate, mislim da je 
generalno teško biti rukovodilac, 
nebitan je spol. Kad ste rukovo-
dilac suočeni ste sa svim prob-
lemima koji se jave u radu, a koje 
morate riješiti. Morate organizova-
ti posao, morate imati odgovor na 
sva pitanja, morate biti tolerantni i 

kad vam se baš i ne bude, morate 
biti spremni na kompromis i tamo 
gdje mu možda i nema mjesta. 
Prosto, morate. I muškarac koji je 
na rukovodećem mjestu se nalazi 
u istoj situaciji kada dođe do prob-
lema. U tom smislu je teško biti ru-
kovodilac, a to što sam žena nema 
nikakve veze. Nastojim da budem 
uključena u sve radne procese 
Stručne službe i sa svim svojim ko-
legama radim sve poslove od kopi-
ranja papira do potpisivanja akata. 
Nemam toleranciju za nerad!
Organizaciju posla treba uspostav-
iti na način da problemima ima 
vrlo malo mjesta. Mislim da je 
ključ uspješnog rada u saradnji, 
međusobnom uvažavanju i nara-
vno u blagovremenom izvršavanju 
radnih zadataka. Kada ove tri stvari 
svi usvojimo i primijenimo, uspjeh 
je zagarantovan.“

Predsjednik Skupštine Brčko 
distrikta Siniša Milić razgo-
varao je u Banjoj Luci s 

predsjednikom Narodne skupš-
tine Republike Srpske Nenadom 
Stevandićem o zajedničkim projek-
tima u korist svih naroda u Distriktu 
i o koordinaciji zajedničkih politika 
unutar Distrikta za koje Republika 
Srpska ima nadležnost. 

Na sastanku, kojem je prisustvovao 
i poslanik Skupštine Brčko distrikta 
Dražen Vrkačević, razgovarano je 
i o unapređenju rada Kancelarije 
Vlade Republike Srpske u Brčkom 
kako bi bila korisna ne samo građ-
anima s entitetskim državljanst-
vom nego i institucijama Distrikta.
Predsjednik Milić je istakao da po-
treba koordinisanja zajedničkih 

politika  proizilazi iz činjenice da je 
Brčko distrikt kondominij ili zajed-
ničko vlasništvo dva entiteta, te da 
u određenim oblastima Srpska ima 
i direktne nadležnosti, navodeći 
kao primjer zakone Srpske koji 
se direktno primjenjuju na njene 
državljane u Distriktu kao što su Za-
kon o PIO i Zakon o osnovnim pravi-
ma boračkih kategorija.

MILIĆ I STEVANDIĆ  RAZGOVARALI 
O ZAJEDNIČKIM PROJEKTIMA 
SRPSKE I DISTRIKTA

Milić je podsjetio da je zahvaljujući 
angažmanu Vlade i Narodne sk-
upštine Srpske izjednačen položaj 
višečlanih porodica koje žive u 
Brčko distriktu kada je riječ o da-
vanju pomoći za njih, uz uslov da 
su državljani Republike Srpske.

Osvrćući se na jučer održanu za-
jedničku sjednicu vlada dva en-
titeta, Milić je rekao da je poslata 
snažna politička poruka koja će 
doprinijeti stabilizaciji odnosa i na 
prostoru Brčko distrikta.

„Distrikt je, u okviru 
svojih nadležnosti, spre-
man da da svoj doprinos 
deeskalaciji situacije na 
prostoru BiH i tome da 
ne bude blokada razvo-
jnih projekata, kao ni za-
stoja u razvoju“, rekao je 
Milić na konferenciji za 
medije koja je održana 
nakon sastanka.

Predsjednik Narodne skupštine 
Republike Srpske Nenad Stevandić 
naglasio je da unutrašnji dijalog, 
u principu, kreira stabilnost BiH i 
bolji privredni ambijent te ocijenio 
da je nova era odnosa u BiH poče-
la jučerašnjom zajedničkom sjed-
nicom dvije entitetske vlade.

Stevandić je istakao da je Brčko 
distrikt primjer dobrog unutrašn-
jeg dijaloga i dogovora i da zbog 
toga u Distriktu ima najmanje 
političkih kriza. 

„Republika Srpska će nastaviti 
da bude vidljiv faktor kroz una-
pređenje raznih procesa, kao što 
je ubrzanje procesa izgradnje au-
toputa koji će imati veliki značaj za 

Brčko. Prije dva mjeseca direktor 
bolnice Brčko potpisao je spora-
zum sa UKC u Banjoj Luci kojim je 
omogućeno brže i lakše liječenje 
pacijenata. Nastavit ćemo s radom 

i na poboljšanju privrednog ambi-
jenta i kvaliteta života svih građa-
na Distrikta“, poručio je Stevandić 
i najavio uzvratnu posjetu Skupšti-
ni Brčko distrikta BiH.

Predsjednik Skupštine Brčko 
distrikta Siniša Milić posjetio 
je Aleksandra Pajkanovića, 

mladog inovatora iz tog grada koji 
je pokrenuo proizvodnju filamen-
ta za 3D  štampač preradom plas-
tične ambalaže s kojim je razgov-
arao o uspostavljanju poslovnog 
inkubatora i naučno-tehnološkog 
parka u Brčkom.

Milić je istakao da je Pajkanovićev 
projekat od velikog značaja za Dis-
trikt, te da će se u narednom peri-
odu raditi na popularizaciji inžen-
jerske struke u smislu poboljšanja 
uslova za inovacije. 

„Takve inicijative u svijetu 
realizuju se otvaranjem 
poslovnih inkubatora i us-
postavljanjem naučno-teh-
noloških parkova. Po ugledu 
na gradove iz regiona, Mostar, 
Banju Luku, Sarajevo, Nikšić, 
Čačak i Osijek  i mi ćemo ra-
diti na promociji tehnologije, 
prevashodno kroz inicijativu 
da se i u našem gradu osnuje 
poslovni inkubator“, rekao je 
Milić.

On je dodao da je reciklaža u BiH  
još u povoju te da je veoma važ-
no da se podrži svaki projekat u toj 
oblasti. 

Pajkanović je rekao da je posao 
pokrenuo nakon što je prošle go-
dine u septembru, s ovom idejom 
pobijedio na međunarodnom tak-
mičenju Balkathon 3.0.

„Nakon polugodišnjeg rada na 
realizaciji rješenja za reciklažu 
plastične ambalaže, prototip je 
spreman i, po planu, proizvodi fil-
ament za 3D štampač. Time je os-
tvareno sve što je predviđeno pro-
jektom Balkathon 3.0. Prostora za 
daljnji razvoj svakako  ima“, dodao 
je Pajkanović. 

On je napomenuo da je od samog 
početka imao podršku od lokalne 
vlasti i predsjednika Skupštine 

Siniše Milića koji ga je, ističe, i 
ohrabrio da nastavi s realizacijom 
svoje ideje. 
Pajkanović je poručio da svi koji 
žele da se informišu o načinu rada 
mašine za reciklažu plastike kao 
sirovine za proizvodnju filamenta 
za 3D štampač posjete stranicu 
iksdesign.xyz

Balkathon 3.0 je međunarodno 
takmičenje koje organizuje Re-
gional Cooperation Council (RCC) 
iz fondova Evropske unije. 

POTREBNO USPOSTAVLJANJE  
POSLOVNOG INKUBATORA

Skupština Brčko distrikta BiH je 
u prvom nastavku 45. redov-
nog zasjedanja dala saglasnost 

na Dopunu Pravilnika o platama, 
naknadama plate i ostalim materi-
jalnim pravima zaposlenih u JZU 
„Zdravstveni centar Brčko“, a koja se 
odnosi na umanjenje plata radnika 
u vrijeme generalnog štrajka.
Predsjednik Skupštine Siniša Milić 
rekao je da ovo nije represivna 
mjera jer je štrajk zdravstvenih rad-
nika odavno okončan dogovorom 
predstavnika radnika i Vlade Dis-
trikta, već da se radi o normativ-
nom zaokruživanju materije koja se 
tiče prava i obaveza radnika kada je 
u pitanju generalni štrajk. 

„Poslodavac ima pravo na osnovu 
Zakona o štrajku, a imamo i sud-
sku praksu koja je to potvrdila, da 
je neophodno donijeti akte koji će 
precizirati način plaćanja radnika u 
vrijeme generalnog štrajka“, pojas-
nio je Milić.
Milić je istakao da podržava sve 
aktivnosti Sindikata Brčko distrikta 
koje su usmjerene na poboljšanje 
materijalno-pravnog statusa zapos-
lenih i u javnom i u realnom sekto-
ru, te da su u tom smislu ostvareni 
značajni pomaci. 
„Danas imamo nadležno odjel-
jenje za rad i radne odnose što je 
bilo nezamislivo unazad nekoliko 
mjeseci. Ubrzo će se krenuti u pro-

ces određivanja reprezentativnosti 
Sindikata, i zaključenja kolektivnog 
ugovora, i doći će do povećanja pla-
ta, ali ne na način na koji to Sindikat 
traži. Treba nastaviti pregovore bez 
ulaska u generalni štrajk jer sam 
siguran da ima prostora za jedan 
kvalitetan dogovor koji će, naročito 
ispoštovati one s najnižim priman-
jima u Brčko distriktu“, rekao je 
predsjednik Milić. 
Predsjednik smatra da je gro proble-
ma u javnom sektoru nastalo 2019. 
godine kada je donesen novi zakon 
o platama ističući  da je jedini bio 
protiv tog zakona koji je, kako kaže, 
propustio da vrednuje i one službe 
koje rade u posebnim uslovima.

DATA SAGLASNOST NA DOPUNU 

PRAVILNIKA O PLATAMA U JZU

USVOJENA INICIJATIVA ZA UVOĐENJE BESPLATNE 
KARTE ZA TRUDNICE I PORODILJE

Skupština je dala saglasnost 
na Odluku o pokriću gubitka 
JP „Luka Brčko“ u prošloj 

godini čime je dato odobrenje za 
revolving kredit u iznosu od milion 
maraka. Kredit će  „Luci“ poslužiti 
za plaćanje poreza, po isporučenoj 
fakturi, za nabavku dizalice, koji će 

DANA SAGLASNOST  NA ODLUKU O POKRIĆU 
GUBITKA ,,JP LUKA BRČKO’’

se nakon 60 dana od dana uplate 
vratiti preduzeću. 
Skupština je  usvojila Izvještaj o 
radu i finansijskom stanju JP „Luka 
Brčko“ za period 1. januar - 31. 
decembar 2022. godine i dala je 
odobrenje na Završni račun „Luke“ 
za 2022. godinu. 

Na 41. redovnom zasjedan-
ju Skupština Brčko distrik-
ta je usvojila inicijativu za 

uvođenje besplatne parking karte 
za trudnice i porodilje u Brčko dis-
triktu. Inicijativa je usvojena uz 
zaključak kojim  Skupština zadužu-
je Javno preduzeće „Putevi Brčko“ 

da u roku od 60 dana u skupštin-
sku proceduru dostavi na razma-
tranje i usvajanje prijedlog koji će 
omogućiti besplatne parking karte 
za trudnice i porodilje s prostora 
Distrikta.  
Poslanik Abdulah Iljazović koji je 
predlagač inicijative zajedno s po-

slanikom Srđanom Blažićem rekao 
je da je to dio pronatalitetne poli-
tike te da je prijedlog da besplatne 
parking kartice za trudnice i po-
rodilje budu roze boje koje će im 
biti uručene po odobrenju zaht-
jeva uz koji će trebati da prilože i 
ljekarsku potvrdu. 

ODOBRENA FINANSIJSKA POMOĆ 
POPLAVLJENIM PODRUČJIMA U  BIHAĆU, 
KOSTAJNICI I ČELIĆU

Poslanici Skupštine Brčko 
distrikta BiH su podržali 
odluku o izdvajanju novčanih 

sredstava iz sredstava rezervi za 
pomoć poplavljenim područjima u 
Bihaću, Kostajnici i Čeliću. 

Potpredsjednik Skupštine Ivo 
Filipović istakao je da će te lokalne 
zajednice od Distrikta dobiti po 30 
000 KM. 

„Taj iznos nije veliki, ali 
će sigurno biti od pomoći 
ovim opštinama. Distrikt 
je humana zajednica i 
želimo pomoći svima koji 
su ugroženi,“ poručio je 
Filipović.

K ZNANJU PRIMLJEN IZVJEŠTAJ O 
RADU TUŽILAŠTVA ZA 2022. GODINU

Skupština Brčko distrikta BiH 
je u drugom nastavku 45. 
redovne sjednice primila k 

znanju Izvještaj o radu Tužilaštva 
Brčko distrikta BiH za 2022. godinu. 
Glavni tužilac Tužilaštva Zekerija 
Mujkanović rekao je da je u Distrik-
tu stanje bezbjednosti dobro i da 
je Tužilaštvo jedno od rijetkih insti-
tucija koje unazad osam godina, do 
kraja godine, uspijeva da riješi sve 
predmete po prijavi. 
On je dodao da su prošle godine 
okončani svi predmeti koji se 
odnose na izborne prevare, da je 
pokrenuta istraga i podignuta op-
tužnica za predmet visoke korupci-
je i da će do kraja ove godine biti 
okončani  predmeti koji se odnose 
na zloupotrebu budžetskih sred-
stava od strane nekoliko nevladinih 
organizacija. 

Mujkanović je naveo da su najstar-
ije istrage, koje se vode, iz 2020. 
godine, da u prosjeku traju četiri i 
po mjeseca, ali da su prošle godine 

trajale šest mjeseci jer četvero tuži-
laca nije radilo, zbog čega je rad bio 
otežan. 

Komisija za ravnopravnost 
spolova Skupštine Brčko 
distrikta zajedno sa još ne-

koliko institucija Distrikta član je 
savjetodavnog tijela u projektu 
„Međusektorsko partnerstvo za 
ljudska prava i rodnu ravnoprav-
nost na tržištu rada“, 

Projekat u Bosni i Hercegovini pro-
vodi Fondacija „Lara“ iz Bijeljine 
zajedno s Fondacijom „Infohaus“ 
iz Sarajeva. 

Memorandum o saradnji na 
ovom projektu, krajem aprila, 
potpisali su predstavnici skupš-
tinske Komisije za ravnopravnost 
spolova, Zavoda za zapošljavanje, 

KOMISIJA ZA RAVNOPRAVNOST 
SPOLOVA   U SAVJETODAVNOM TIJELU 
ZAJEDNIČKOG PROJEKTA 
„LARE“ I „INFOHAUSA“

Vladinog Odjeljenja za evropske 
integracije, Saveza sindikata i 
Udruženja poslodavaca.

Predsjedavajući skupštinske 
Komisije za ravnopravnost spolo-
va Senad Osmanović je rekao da 
je činjenica da su muškarci više 
plaćeni od žena za iste poslove 
i da je to najviše izraženo u real-
nom sektoru te da se takva praksa 
mora promijeniti u budućnosti jer 
su, priznaje, žene vrednije i odgov-
ornije u poslu od muškaraca.

„Ima napretka, ali i prostora za još 
bolje djelovanje pogotovo u zakon-
skim regulativama“, poručio je Os-
manović na prezentaciji projekta.

Admir Galijatović, šef Sektora za 
posredovanje pri zapošljavanju u 
Zavodu za zapošljavanje Brčko dis-
trikta rekao je da se na evidenci-
ji Zavoda nalazi oko 13.500 ne-
zaposlenih lica, od kojih su više od 
polovine žene. 

Galijatović je rekao da je Zavod 
imao tek nekoliko žalbi od žena 
koje su poslodavci prilikom razgov-
ora za posao pitali o planiranju po-
rodice, te da je u nagovještaju bilo 
da bi mogle dobiti otkaz u slučaju 
da odu na porodiljsko bolovanje.
Koordinatorica projekta za Fon-
daciju „Lara“ Ljilja Lukić rekla je da 
će se u prvom dijelu projekta u pet 
firmi koje će biti odabrane na osn-

ovu javnog poziva na području BiH 
provesti istraživanje  o ravnoprav-
nosti spolova na tržištu rada te da 
će se u zavisnosti od rezultata tog 
istraživanja predložiti promjene 
određenih zakonskih okvira.

„Jedna od aktivnosti bit će 
da se uradi analiza domaćeg 
zakonodavstva u poređenju 
sa zakonodavstvom Evropske 
unije i sigurno je da će biti  
amandmana na neke zakone. 
Kod nas se često dešava da 
naši zakoni nisu loši, ali negdje 
u provođenju zakažemo. Velika 
uloga će tu biti inspekcije rada 
koju ćemo, također uključiti u 
projekat“, rekla je Lukićeva.

Navela je da domaće tržište rada 
nije gender senzibilno te da su 
mnoge žene prilikom razgovara za 
posao izložene pitanjima o trud-
noći i bračnom stanju i na osnovu 
toga ocjenjivane.

U drugom dijelu projekta, istakla je 
Lukićeva, bit će uključene i  organi-
zacije civilnog društva iz manjih sredi-
na u kojima će se projekat sprovoditi. 

„U taj dio projekta bit će uključe-
no 10 firmi iz cijele BiH i 200 žena. 
Planirana je izrada informacio-
no-tehnoloških alata koji će služiti  
za prijavu kršenja radnih i rodnih 
prava“, navela je Lukićeva. 

Memorandumi o saradnji na projektu 
su potpisani i s institucijama u Ban-
jaluci i Sarajevu. Projekat finansira Ev-
ropska unija i trajat će 30 mjeseci.

Skupština je na 43. redovnoj 
sjednici odobrila Strategiju 
razvoja sporta u Distriktu za 

period 2023. – 2028. godina. 
Usvojen je zaključak kojim se za-
dužuje Vlada Distrikta da na pri-
jedlog Odjeljenja za privredni raz-
voj, sport i kulturu u roku od šest 
mjeseci od dana donošenja ovog 
zaključka usvoji program razvo-
ja sporta Brčko distrikta za period 
2024. – 2028. godina, 
Skupština je obavezala Vladu da, u 
skladu sa Strategijom, u rebalansu 
budžeta za 2023. godinu predloži 
finansijska sredstva namijenjena 
za unapređenje školskog sporta. 
Ta sredstva, nakon usvajanja rebal-
ansa, treba da budu operativna do 
početka iduće školske godine. 

ODOBRENA STRATEGIJA ZA 
RAZVOJA SPORTA

ODRŽAN RADNI SASTANAK  
VIJEĆA NACIONALNIH MANJINA  
BRČKO DISTRIKTA I SAVEZA 
NACIONALNIH MANJINA 
REPUBLIKE SRPSKE 

Vijeće nacionalnih manjina 
Distrikta i Savez nacionalnih 
manjina Republike Srpske 

održali su radni sastanak s ciljem 
unapređenja daljnje saradnje pos-
tojećih vijeća nacionalnih manjina. 

Zamjenica predsjednika Vijeća na-
cionalnih manjina Brčko distrikta 
Lidija Ljubojević podsjetila je da 

je Vijeće osnovano prošle godine 
kao savjetodavno tijelo Skupštine 
Distrikta.

Predsjednik Saveza nacionalnih 
manjina Republike Srpske Franjo 
Rover poručio  je da se dobrom 
međusobnom saradnjom može 
omogućiti bolji život nacionalnih 
manjina u BiH te da će se raditi na 

formiranju saveza na nivou Feder-
acije i BiH.  

On je napomenuo da se radi na 
utvrđivanju datuma koji bi bio Dan 
nacionalnih manjina u BiH te da je 
prijedlog da se prvo obilježavanje 
organizuje u Brčko distriktu.
Rover je istakao da prema podaci-
ma Saveza ima tri puta više nacio-

nalnih manjina u BiH nego što je to 
pokazao zadnji popis stanovništva. 
Član Vijeća nacionalnih manjina 
BiH Danijel Štefek  rekao je novi-
narima da se radi na izmjeni  Za-
kona o zaštiti prava nacionalnih 
manjina BiH. 

„Državne i entitetske kao i 
vlasti lokalnih samoupra-
va dužne su da prilikom 
zapošljavanja vode računa 
o zastupljenosti nacional-
nih manjina, ali to je samo 
deklarativno navedeno u za-
konu, dok u praksi ništa nije 
urađeno“, istakao je Štefek. 

Štefek, koji je i predsjednik 
Udruženja Slovaka Semberije „Ju-
raj Janošik“ Bijeljina, je napomen-
uo da su Prnjavor i Brčko distrikt 
lokalne zajednice u BiH koje imaju 
predstavnike nacionalnih manjina 
u svojim skupštinama, dok to nije 
slučaj u ostalim sredinama. 

„Nacionalne manjine su stavljene 
u isti rang s ostalim kandidatima 
na opštim i lokalnim izborima zbog 
čega ne mogu da lako dođu do 
mandata u skupštini gdje bi mog-
li iznijeti probleme nacionalnih 
manjina“, rekao je Štefek.

Radni sastanak organizovan je uz 
podršku OSCE-a.



PODIZANJEM ROMSKE 
ZASTAVE I RADIONICOM  
OBILJEŽEN SVJETSKI 
DAN ROMA

Predstavnici Vijeća nacional-
nih manjina Brčko distrikta 
BiH zajedno s nezavisnim 

poslanikom iz romske naciona-
lne manjine u Skupštini Distrikta 
Mejrom Šečić, a u saradnji s Om-
ladinskim centrom „Vermont“  
obilježili su Međunarodni dan 
Roma. 
Tim povodom, na jarbolu ispred 
zgrade Skupštine Distrikta, po-
digli su romsku zastavu, a potom 
su održali radionicu s djecom iz 
romske zajednice u prostorijama 
Dnevnog centra. 
Međunarodni dan Roma obil-
ježava se 8. aprila s ciljem da se 
ukaže na važnost dijaloga o una-
pređenju položaja romske zajed-
nice. 

MILIĆ: DEVETI MAJ  
VAŽAN DATUM 
U ISTORIJI 
CIVILIZACIJE

Deveti maj  je važan datum 
u istoriji civilizacije jer je na 
današnji dan prije 78 godina 

pobijeđeno najveće zlo, a to je faši-
zam, rekao je predsjednik Skupštine 
Brčko distrikta Siniša Milić koji je 
povodom  Dana borbe protiv fašiz-
ma položio vijenac na partizansko          
spomen-obilježje u Brčkom. 

Treba da njegujemo kulturu sjećan-
ja, istakao je Milić, ali ne samo u 
spomen tog datuma već da bismo 
te vrijednosti koje su naše pretke 
vodile u antifašističkoj borbi preno-
sili na mlađe generacije. 

Predsjednik Milić je izrazio žal-
jenje što je Brčko jedino mjesto u 
BiH koje deveti maj nije uvrstilo u 
svoj kalendar obilježavanja važnih 
praznika. 

„Morat ćemo naći način kako da 
postignemo kompromis da ovaj 
datum bude zvaničan dio kalenda-
ra praznika Brčko distrikta. To ne 
mora biti neradni dan, ali je važno 
da se nađe u formi zakona i da se 
obilježava na dostojanstven način“, 
rekao je Milić novinarima nakon 
polaganja vijenaca na partizans-
kom spomen-obilježju u Brčkom.

Šef Kabineta gradonačelnika Brčko 
distrikta Nedim Hamzabegović 
rekao je da je antifašizam univer-
zalna vrijednost kojim se stvaraju 
preduslovi za  slobodu ljudi  i bo-
gatstvo različitosti koje ne treba 
da bude kamen spoticanja niti uz-
rok bilo kakvih sukoba.
Predsjednik SUBNOR-a Brčko Jan-
ko Vuković rekao je da su obilježa-
vanju Dana pobjede nad fašizmom 

partizanskom spomen-obilježju 
prisustvovali i učenici Tehničke 
škole koji su položili crvene ruže 
i bijele kale na spomenik kako bi 
odali počast žrtvama fašizma i ne-
davnih tragičnih događaja u Srbiji.
Vuković je napomenuo da mladi 
znaju mnogo o antifašističkoj bor-
bi te da su o tome naučili ne samo 
u školi nego i od starijih članova 
porodice. 

U spomen žrtvama fašističkog ter-
ora, povodom Dana pobjede nad 
fašizmom, danas su na partizans-
kom spomen-obilježju u Brčkom 
položeni vijenci i cvijeće.
Polaganju su prisustvovali pred-
stavnici SUBNOR-a Brčko, izvršne 
i zakonodavne vlasti Distrikta, 
srpskih i bošnjačkih političkih stra-
naka, te učenici Tehničke škole. 

„Novinarima, udruženjima novinara i svim 
zaposlenima u sredstvima informisanja čestita-
mo 3. maj – Međunarodni dan slobode medija. 

Mediji igraju važnu ulogu u svakom demokrats-
kom društvu, zbog čega je informisanje javnosti 
velika odgovornost svih,  i onih koji plasiraju in-
formaciju i onih koji je prenose.  To nas obave-
zuje na poštovanje slobode izražavanja i pisanja 
koja nikako ne smije biti zloupotrijebljena ni s 
jedne strane, a informacija koja se prenosi mora 
biti jasna, provjerena i istinita. 

Odgovornost za pisanu ili izgovorenu riječ je cije-
na slobode izražavanja.

Nadamo se da će naša saradnja s medijima, 
kao i do sada ostati na visokom profesionalnom 
nivou i da ćemo zajednički raditi na poboljšanju 
uslova rada medijskih radnika.“

ČESTITKA PREDSJEDNIKA 
I POTPREDSJEDNIKA SKUPŠTINE 

POVODOM 3. MAJA 
- MEĐUNARODNOG DANA 

SLOBODE MEDIJA

Potpredsjednik Skupštine                           
Ivo Filipović                                                

Predsjednik Skupštine
Siniša Milić

 SKUPŠTINA BRČKO DISTRIKTA BiH 
 
           Adresa: Mladena Maglova broj 2, Brčko 
 
           Telefoni: 049/215-516 (centrala)
 
         E-mail: info@skupstinabd.ba
 
         www.skupstinabd.ba 

         facebook.com/skupstinabrckodistriktabih
           
         youtube.com/@skupstinabrckodistrikta/videos


